ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ, ՌՈՒՄԻՆԻԱՅԻ ՈՒ ԵՎՐՈՊԱԿԱՆ ՀԱՆՁՆԱԺՈՂՈՎԻ ՄԻՋԵՎ «ՍԵՎԾՈՎՅԱՆ ԱՎԱԶԱՆԻ INTERREG NEXT ԾՐԱԳԻՐ» ՖԻՆԱՆՍԱՎՈՐՄԱՆ ՀԱՄԱՁԱՅՆԱԳԻՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ ՀՐԱՄԱՆԱԳՐԻ ՆԱԽԱԳԾԻ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Հայաստանի Հանրապետության, Ռումինիայի և Եվրոպական հանձնաժողովի միջև ԵՄ հարևանության, զարգացման և միջազգային համագործակցության 2021-2027թթ. գործիքի ներքո 2024թ.-ի հունիսի 28-ին, ապրիլի 16-ին և ապրիլի 9-ին ստորագրվել է «Սևծովյան ավազանի Interreg Next» 2021-2027թթ. դրամաշնորհային ծրագրի (այսուհետ՝ Ծրագիր) ֆինանսավորման համաձայնագիրը, որի նպատակն է խթանել երկարատև անդրսահմանային համագործակցությունը Սևծովյան ավազանի երկրների միջև կանաչ և կապույտ տնտեսության, շրջակա միջավայրի պահպանության, տարածքային զարգացման, հետազոտությունների իրականացման և նորարարական տեխնոլոգիաների ներդրման ու կիրառման ուղղություններով: Նախագծերը, որոնք ունեն հստակ միջսահմանային համագործակցության ազդեցություն և արդյունք, ունակ են ապահովելու իրենց գործողությունների կայունությունը և սիներգիան նույն բնագավառում այլ գործողությունների հետ համատեղ՝ կարող են ստանալ ֆինանսավորում Ծրագրի շրջանակում։
Ծրագրի ընդհանուր բյուջեն կազմում է 72,275,137 եվրո (մասնակից բոլոր երկրների համար), որտեղից ԵՄ դրամաշնորհային ֆինանսավորումը կազմում է 65,047,623 եվրո (ամբողջի 90%-ը) և տրամադրվում է Ծրագրի շրջանակում ընտրության փուլերն հաջողությամբ անցած մասնակից երկրների իրավաբանական անձանցից կազմված կոնսորցումների ներկայացրած ծրագրերին:

Ինչ վերաբերում է մնացած 10%-ին ապա, այն ենթադրում է մասնակից պետության կողմից համաֆինանսավորում: Այս առումով Ծրագրին ՀՀ մասնակցությունն իրականացվելու է բնաիրային հատկացումների տեսքով, որը «Միջազգային պայմանագրերի մասին» օրենքի իմաստով չի համարվում ֆինանսական պարտավորություն՝ ենթադրելով Ծրագրի՝ ազգային համակարգման և կառավարման գործում ընդգրկված պետական մարմինների համապատասխան աշխատակիցների աշխատավարձը միայն: 
Ծրագիրն ունի շրջանակային բնույթ, առանձին ֆինանսավորման համաձայնագրեր են կնքվելու Սևծովյան տարածաշրջանի շահառու երկրների հետ (Հայաստան, Վրաստան, Ռումինիա, Բուլղարիա, Հունաստան, Թուրքիա, Ուկրաինա և Մոլդովա), իսկ դրամաշնորհային միջոցներն ուղղվելու են տարածաշրջանի երկրների մասնակցությամբ համատեղ նախագծերի ֆինանսավորմանը: Այդ նախագծերի ֆինանսավորումն իրականացվելու է Ծրագիրը համակարգող կառավարման մարմնի (Ռումինիայի զարգացման, հանրային աշխատանքների և կառավարման նախարարություն) և ընտրված նախագծերի իրականացման համար պատասխանատու կազմակերպությունների միջև ստորագրվող ֆինանսավորման պայմանագրերի միջոցով: 

Ծրագիրն ընդհանուր առմամբ ուղղված կլինի նորարարական և խելացի տնտեսական վերափոխմանը և տարածաշրջանային համագործակցության խթանմանը, ինչպես նաև ավելի կանաչ, ցածր ածխածնի՝ դեպի զուտ զրոյական ածխածնային տնտեսություն և մաքուր ու վերականգնվող էներգիայի անցմանը, կանաչ և կապույտ ներդրումների ու շրջանաձև տնտեսության խթանմանը, կլիմայի փոփոխության մեղմացմանը և հարմարեցմանը, ռիսկերի կանխարգելմանը և կառավարմանը և կայուն քաղաքային շարժունակությանը:

Ծրագրի շրջանակներում նախատեսվում է.

1. Հետազոտական ​​և նորարարական կարողությունների զարգացում և ընդլայնում, առաջադեմ տեխնոլոգիաների կիրառում,
2. Կլիմայի փոփոխության հարմարվողականությանը, աղետների ռիսկերի կանխարգելմանը և էկոհամակարգի պահպանմանն ուղղված մոտեցումների կիրառում,

3. Բնության, կենսաբազմազանության և կանաչ ենթակառուցվածքների պաշտպանության և պահպանման ուժեղացում՝ այդ թվում նաև քաղաքային տարածքներում, աղտոտվածության բոլոր տեսակների նվազեցում:

Ծրագրի շահառու կարող են լինել պետական և տարածքային կառավարման, ինչպես նաև տեղական ինքնակառավարման մարմինները, հիմնադրամները, հասարակական կազմակերպությունները, առևտրային պալատները, ակադեմիական և կրթական հաստատությունները, մշակութային և հնագիտական ասոցիացիաները: 
Հայաստանը մասնակցում է Սևծովյան ավազանի երկրների անդրսահմանային համագործակցության ծրագրին 2007 թվականից: Եվրոպական հարևանության և գործընկերության գործիքի ներքո 2007-2013թթ. և Եվրոպական հարևանության գործիքի ներքո 2014-2020թթ.ն հայաստանյան շահառուների մասնակցությամբ ձևավորված կոնսորցիումների կողմից Ծրագրի շրջանակներում իրականացվել է 38 նախագիծ: 
Ֆինանսավորման համաձայնագիրը Հայաստանի Հանրապետության համար ֆինանսական պարտավորություններ չի առաջացնում: 
Համաձայնագրի հաստատումը բխում է Հայաստան-ԵՄ համագործակցության խորացման հանձնառությունից (ՀՀ կառավարության 2021-2026թթ. ծրագիր, «Արտաքին քաղաքականություն» բաժնի 4-րդ ուղղություն («Հայաստանը շարունակելու է Եվրոպական միության և ԵՄ անդամ պետությունների հետ երկկողմ և բազմակողմ համագործակցությունը՝ հիմնվելով Հայաստան-ԵՄ Համապարփակ և ընդլայնված գործընկերության համաձայնագրի (ՀԸԳՀ) և այլ համատեղ ստորագրած փաստաթղթերի վրա»)):
